
Lуh кутап хатl
Пора сора хащаl. Lуhев кутпаl ванамас 

па емаh хатlэв ёхтас. Унт lор тыlащ 2-мет 
хатl кеша аратаl уlты мир ёх lув уlты 
тахайlаlан порыlыты харатан яха актащиlат.

Хоты, катра порайн, там емаh хатl 
порыlыса Надежда Егоровна Лонгортова 
потартыйс. Щи хатаlан Иlта мув икия 
поры верты щир lэщатlа. Ванты, щи хатl 
эlты хув найh хатlат ёхlы керlаlат, вана 
йиты питlат. Щишан, хой хоlна моlты 
верат тайl, мосаl сус-таl кеша етшаптаты.

Катра там иты потартыса: «Там емаh 
хатl унты ки уlты верытсув, еllы па уlты 
питlув». Там хатаlан кашh хоттэl хоятат 
lув рутlаl пиlан уйтантыlат, порыlыты 
харата яhхlат. Вуlы тащат энмаlты ёх 
там порайн сах нёпиlув хорlат. Хуl веlты 
ёх па аlаh эlты яlап хуl мощатыман 
ноптаlтыты lэlамтыlат. Хой муй ямшак 
lэтот тайl, щитаl пасана омасаl.
Хуlам хуван яlап lэщатом lэтот пиlан 

хуlам тахая омпсыlыlа: муван юх пуhlа, 
тут имия па йиhк пеlа.

Кашh ёхтам хоят патан карты охан ярам 
щашкан щелам тайl. Тут ими пеlа lувеl 
шашиlыllы па емаh сумат нува ярlаllы. Щи 
кут мосаl ям эlты нумасты па хатl манты 
щиран хуlам пуш lарэматы па ох понты. 
Нэhат па lапат нови ай ернас юха ярlат.
Тут ими шоппи вуншты ант рахаl. 

Полщаh тута лякты ищи ем. Емаh тут ими 
пиlан потрэмиlа па пойкащман ям уlапса 
вохlа. Хоятат ратхар пуhlа lойlат, ёш 
нох аlамман потарlат: «Ун Турам Аhкие! 
Юр муhев мия!».
Щаlта па порыlыты омпсыlыйм анат 

нох вуlайт па йи пасана туlайт. Ар хоят 
ун пасан сурыйн lэты питlат, хой муй 
айкеl тайl, щи эlты потартаl. Юхат па 
каш верты пора ёхатаl. Хой арыты хошаl, 
арыты lойlыйl. Хой якты хошаl, тус як 
этаlтыйl. Касты ёх юрlаl артаlаман нох 
lойlыlат: тынщаh ёваlмиlат, юх катна пер-
тащиман омпсыlыlат, ухаl шоппи наварlат. 
Уншак ёх кутlаlан потрэмиlат, юращты ёх 
пеlа вантlат па няврэмlаlа пиl каншlат.
Етна пелка, ехи манты еlпийн, хоятат 

карты ох шук юх иlпия ёваllат. Lапат 
ай нови ернас ёх хоятатан нох вуlайт, 
яха ярlайт па юх тая ющтаlайт. Нэhат 
щи кут тамиты потарlат: «Турам Аhкев 
lапат пох тайс. Там ернасыет Турам 
Аhкева китlаllув». Щи юпийн ёх lапат 
пуш увемаlат, хатl манты щиран lарыlат, 
хуlам пуш ох понlат па ёхи манlат. Щи-
мащ порыlыты щир!Х

Мир lоватан шошия уlты ёх кеша
Унт lор тыlащ 9-мет хатаlан 

1994-мет таlан Генеральной 
Ассамблея ООН рупитты мохет 
уйтантопса версат, хота мир 
lоватан шошия уlты арсыр рут 
хоятата нётап вер эlты потар 
тусат. Щишан щи пора эlты 
емаh хатl постаты питса.

«Там емаh хатl ванамаман 
муh нумасlув хоты рут ясаhlув 
еllы туты, хоты lувиlаl шави-
ты мосlат! Муh хорам па тарм 
Овс мувна уllув, самаhа тайlэв. 
Тата уlты шоши хоятlув мет 
такан сайlаты мосlат, lув кат-
ра йис уlапсаеl па ясhеl еllы 
туlэl. Lувиlаl хоlна еllы 
нётап мосаl. Щи щиран муh 
ивеван ияха актащиlув. Мосаh 
па хоятlува нёттыя яlап щир 

оша ёхатаl. Ин там яlап уlты 
порайн муhев шеhк мосаl рут 
ясаhlув шавиман тайты. 2022-
мет таl эlты мир lоватан уlты 

шоши ёх кеша нэпека яlап про-
грамма ханшса – Международ-
ное десятилетие языков корен-
ных народов. Щи кеша ар нётты 

нэпекат ханшlайт, законат туhа 
щира lэщатlайт», – ястас Ас-
социация «Ямал – потомкам!» 
куща ху Эдуард Яунгад.
Щи емаh хатl кеша унт lор 

тыlащ 8-мет хатаlан Канащ 
пухаран ун каш верты лот 
lарпитlа. Араh-монщаh тус хо-
ятат ёхатlат. Ар па вещката ру-
питам шоши хоятат мойlаптаты 
питlайт. Щи тумпийн ур ёх 
поры верты питlа. Мойh хоята-
та верантты лотата пиlтащиты 
рахаl па моlты пормас lувиlаlа 
lэщатты верытlат.
Щи хатаlан Ямал мувев lоватан 

хольмаh моlтас арсыр уйтантыты 
вантапса лотат lэщатlайт. Нын 
па уlты вошlанан, куртlанан 
емаh хатlа яhхаты, уйтантыяты 
па каш вераты! Х

Иван Сандрин lэщатам лопас

Пирыты хатlата lэщатыlа
Щёхар тыlащ 18, 19, 20-мет 

хатlатан Хон мувев lоватан 
депутатат пирыты питlайт. Пи-
ращты комиссия куща ху Ан-
дрей Гиберт айкеl верас, хоты 
щи хатlат кеша lэщатыlа па 
муй арат хоят тохи пиlтащийl.

Щи кеша хащам lапатан 
Андрей Николаевич пресс-
конференция верас, хота айкеlат 
ханшты ёх актащисат. Lув 
ястас, тампуш йи эlты хуlам 
пиращты вер питаl, щишан 
таlаh хуlам хатl сыс депутатат 
пирыты питlайт:
– Хон мувев Государственной 

Дума (9-мет созыв);
– Тюменской областной Дума 

(8-мет созыв);

– Ямал мувеван муниципаль-
ной Думайт (Губкинский вош, 
Ямальской па Красноселькуп-
ской районhан).
Государственной Дума хоща 

11 политической партия пи-
ращты кеша ханшlтантысат: 
Единая Россия, КПРФ, LДПР, 
Справедливая Россия, Новые 
люди, Яблоко, Партия пенси-
онеров, Коммунисты России, 
Родина, Партия прямой де-
мократии па Зеленые. Аратаl 
тохи 2066 щёрас хоят lуhтасаl.
Ямал мувеван пиращты одно-

мандатной округ № 225 эlты 
вет хоят нэпекlаl lэщатсаllаl.
Тюменской областной Думая 

7 партия 237 хоятlаl пиlан 
пиращты lытlайт. Щи кутан 
Ямал мувев эlты 19 хоят 4 
партия эlты.
Ямал мувеван хуlам муни-

ципальной образование хоща 4 
партия эlты 81 хоят пиращты 
хара нэпекlаl масlаl. Щи 
эlты туп ветъяh пеlа lапат 
хоят пирыты мосаl.
Ин пирыты партияята lо-

hам хоятат айкеl па потар 
lэщатlат. Унт lор тыlащ 22-

мет хатl эlты lэщатам хораh 
потрат кина па газет хуват 
щёхар тыlащ 17-мет хатl унты 
поныlыты питlайт.
Вуlы тащ хотатан касlыман 

яhхман, хуl веlпасlаты панатан 
па ай куртатан уlты ёх кеша 
нэман ёхтыlыты пиращты харат, 
унт lор тыlащ 30-мет хатl эlты 
щёхар тыlащ 17-мет хатl унты, 
верыlыты питlайт. Пиращты 
харатан  рупитты ёх 

lув хощайlаl тохlаh, тутаh па 
аl хопатан яhхиlыты питlат.
Хой пиращты хатlатан уlты 

муваl эlты кимет тахайн пи-
таl, ванан уlты МФЦ, пиращ-
ты харата па Госуслуги хуват 
айкеl верты верытlат. Хой, 
мосаh, моlты инщасты утщийл 
там телефон номер хуват рахаl 
потарты: 8-800-302-00-89.

Иван Сандрин ханшам потар

Яlап lуhтап этас

Ямал мувеван йис ханты 
уlапса монщ иты нэпека понты 
рахаl. Щимащ вещкат ханшат-
ты нэ муh кутэван уl. Уlтаl 
хуват опращlаl, рутlаl па 
lухасlаl эlты муй хуllыйс, ант 
ёрэматы ураhна, кум шитман, 
иса нэпека понlаllы.

Щиты айlта яlап lуhатты 
нэпек этас, хота ияха самаhа 
уlты кат айlат хоятhан эlты 
потар манаl. Нэпекаl нэм – 
«Любовь Юхура».
– Там ханшам нэпекем рут-

lам уlапса вер эlты понман 

уl. Хоты Юхур па Посlаhнэ 
яха уйтатсаhан, хоты lаварт 
Воlаh Ляль порайн уlапсайн 
еllы манты питас. Ванты, 
щи уlапса сахат ныlа, хоты 
ханты хоятlув еllы уlты 
уратсат, – нэпек ханшты нэ 
Зинаида Викторовна Лонгорто-
ва ястас. – Потарlам ма шеhк 
хув ханшlаllам, кашh каскеп, 
кашh ай вер ёрэматы ант 
мосаl. Щи эlты иса утпем ими 
эlты инщасысам. Ма уlтэм ху-
ват lув эlтаеl утаlтысам, lув 
пеlаеl хуlантысам. Инщасы-
сэм, вантсам муй хоты вераl. 
Lув пиlаlан иса потрэмисам.
Ас нопатты тыlащ оlаh 

lапатан Хон Петра вошан «Че-
тыре» нэмпи издательство хоща 
Зинаида Лонгортова lэщатам 
ун потраl нэпека понты питса. 
Ханшты нэhев ястас: «Яlап 
lуhатты нэпекем ущ тыlащан 
таlаhа йис. Хон Петра вош 
эlты ты китса. Ин lавlасlам, 
хун Пулhавта ёхатаl». Муh 
ищи lавlасlув хун Зинаида 
Викторовна ханшам нэпекаl 
муhев этаlтаllы па lуhатты 
ортlаllы.

Иван Сандрин ханшам потар

Ар хуl мощатам ёх

Таl шуп хащам юпийн, хуl 
веlпасlаты рупитты харат кутан 
артаlаса, хой мет ар хуl мас. Там 
пора унты, округ хуват, lоватаlан 
хуlам щёрас пеlа нийlсот моlтас 
тонна хуl мощатса. Туняl, йи там 
порайн хуlам щёрас пеlа катсот 
моlтас тонна туп маса.

«Кев сыl район хуl веlпасlаты 
ёх lапатсот моlтас тонна хуl 
масат. Округ хуват щит мет 
аршак, щитэlан lув оlаh тахая 
этсат. Lув юпеlан Lорвош район, 
еша ёlта хащсат, lапатсот пеlа 
няlхощъяh тонна хуl мощатсат. 
Тазовской район хуlмет тахайн – 
мощатам хуlэl ветсот пеlа 
няlъяhкем тонна арат туп этас.
Тампуш, рупитты хоятlув ар 

пелак ёханатан па 
lоратан веlпасlысат. 
Молам щарс мув 
сыlан мийм хуlаl 
йи ветмет шупа ант 
ёхатаl. Lашкупата 
па хуl потаlтаты 
хотата аршак питы 
хуl маlа. Нови хуl 
шимаl хойlыйl.
Цифра lуhатты 

хоты кен. Туп кашh 
тамащ lуhатты нэ-

пек юпийн lаварт рупата lойl 
па щи рупата верты хоятlув. 
Нётапса туты щиран, кашh 
таl моlтас рупитты тахайт 
пуншlув, хуl маты тынаl 
эlатlэв. Веlпасlаты хоятlув 
пиlан уйтантыlув, потрэмиlув, 
инщасlаllув, хота муй вер 
хоlна туhматты мосаl», – АПК 
рупата верат туты департамент 
куща ху Андрей Рубашин ястас.
Туняl эlты, округ хуват яр-

сот пеlа хут хуl мощатты па 
lэщатты таха рупитаl. Щёрас 
моlтас веlпасlаты ёх кутан, ар 
пелак шимlаh рут мир хоят- 
lув рупитlат. 

Зоя Куртямова 
ханшам потар

Хон мувева ляль ёхатты порайн шоши мув 
хоятlув, мувев шавиты па аратыты ант ну-
масман маныlысат. Ин па СВО нэмпи яlап 
ляль ветмет таl ант верытаl етшаптаты. 
Муh хоятlув ищи пуhаlан ант хащсат, оlаh 
хатlат эlты шоши мувев аратыман ешащlат.

Оlаh таlан кашh куртые эlты ар ханты 
хоят мобилизация щиран ляля китсайт. 
Щи юпийн па хоятат lув щирlаlан, lув 
нумасlаlан тохи манты питсат. Ар ханты 

айlат ёх ёхи ант ёхатсат, век кеша мантсат. 
Хащам ущ тыlащан па щи атом айкеlан 
ёхатсаюв, Роман Леонидович Севли антома 
ювмаl, паратам.
Роман Тюмень вошан 1999-мет таlан 

щёхар тыlащ 28-мет хатаlан сэма питас. 
Ащеl Леонид Петрович Севли, антеl па 
Анастасия Егоровна. Lорвош районан Гор-
ки вошан ус па энмас. Щи вошаh ашкуlа 
2016-мет таlан етшаптасlы па мохты еllы 
утаlтыты манас. Пулhаватан Ямальской 
многопрофильной колледж хоща «оператор 
ИСР» нэмпи специальность щира утаlтыйс. 
Щи юпийн соlтана китса.
Щита lув танковой войска хоща пиlтащиман 

ус. Соlтан пора етшам юпийн lув еllы щи 
щир туты номас понас. 2020-мет таlан Хон 
мувев Министерство обороны пиlан кон- 
тракт ханшlтас.
Туп СВО ляль веlщи питас, мохты тохи 

манас. Шоши Хон мувев шавиман па ара-
тыман оlаh гвардейской танковой армияйн 
группировка «Запад» Харьковской область 
хоща лялясман яhхас. Щёхар тыlащ 2022-
мет таlан мушмаlтса. Тумтак, яма ювмаl 
юпийн па лялясты хара манас.
Каркама па вещката рупатайl тайты ураhна 

«отличник сухопутных войск» нэман юкантса. 
Ар пуш меваl посатан постаса. Мет оlhа 
11-мет хатаlан Ас потты тыlащан 2022-мет 
таlан «За воинскую доблесть 2 степени» меваl 
посан мойlаптаса. Таl шуп хащаман, Воlаh 
Ляльн нох питам емаh хатl еlпийн, «За 
отвагу» нэмпи 
медалян юкант-
са. Щаlта «За 
храбрость 2 степе-
ни» па «Участнику 
специальной военной 
операции» меваl кар-
тыйн мийlыса. Туняl 
таlэв соханты еlпийн 
«5 лет на военной 
службе» меваl пос 
шитас. Щи юпийн 
хоlна таl шуп ля-
лясас…

Опращlаl ищи Воlаh Ляльн нох питты 
ураhна ар юр понтсат. Роман Яковлевич 
Русмиленко Ленинградской фронтат ляля-
сас, 1943-мет таlан пармаl. Гаврил Михай-
лович Контеров Украина мув эlты немщат 
ёхlы воштыман Днепр ёхан хоща такан 
мушмаlтса, щи юпийн ёхи китса. Николай 
Данилович Севли (Микуl ики) «трудовой 
армияя» китса па щита ляль етшаптаты 
унты рупитас.

Роман еllы уlты уратас. Хот lутас. 
Пиlнэhаl пиlан хащам товийн яха 
ханшlтантысhан, ийимеhа-ийикеhа йисhан. 
Там ант етшаты лялян уlапсайl сохнас. 
Московской область Одинцово вошан иl 
лоттаса. Век кеша нумты питlэв!

Иван Сандрин ханшам потар 

Шоши муваl аратыман уlапсайl хайс 

Муh нумlэв
Х
ор
: 
В
ас
и
ли

й
 
Т
ы
ли

к
ов

Х
ор
: 
В
ас
и
ли

й
 
Т
ы
ли

к
ов

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

Панзи хуl веlпасlаты пан 
Lорвош рыбоучастка lуhтасаl. 
Ин сита lапат хоттэl хуl веlман 
уl. Си еlпийн Вениамин Макси-
мович па Ирина Константинов-
на Питласовhан иси си куртан 
усhан па хуl мосятыlысhан. 
Еllы потрэм lын эlтан туlэм.

Там ханты хоятhаlув няlъяh 
моlтас таl хуl веlман рупитсаhан. 
Ин сютсяман уllаhан. Хоты 
уйтантысhан, Ирина Констан-
тиновна нумаlмийс: «Оlhа уй-
тантымеман, ма хоlна айшак 
усам. Си таlатан асем-аhкем 
Хишпанан хуl веlман усhан. 
Пиl хоятэм си таl веlпасlаты 
панан кусяя ус. Кусяйт пиlан 
тохи ёхтыlыйс. Мантаl еlпийн, 
lув пиlэlан патан вохсаllы, ма 
па хаш юхат кута ханятысам. Си 
пора эlты ант вантсэм. Каматса 
таl хасяс. 
Хун Пулhават вошан утаl-

тысам, Lорвоша Татьяна Кон-
стантиновна опем хося сютсяты 
ёхтыlысам. Кимет пуш сита уй-
тантысман. Си порайн телефонат 
антом усат, письмайт ханшсув. 
Хот омассам, ёхта, ясаh китас. 
Lуhан, хун оlаh катьрат яhхты 
питсат, Lорвоша мантсам. Хотэ-
ман таl унты яха етшаптасэман. 
Хун асем-аhкем хося оlаh 

пуш тутlысэм. Lув нумассатан, 
хатань ики. Пиlэм машьяйн 
омпсас, муй эlты потарсаhан, 
хуlантас. Сяlта па ханты ясаhан 
еl потрэмас. Яа, lув нэш па 
ханты ясаhан потарты хошаl». 

Асиlаl-аhкиlаl 

шуhат

Ханты хоятhан асиlаl-
аhкиlаl хуl веlман усhан. 
Хоты lув уlапсаеl манас, 
ханты нэhиев симась потар 
тус: «Ихуем аhкеl Наталья 
Романовна Питласова. Ащеl 
Максим Алексеевич Кельчин. 
Воlаh Ляль эlты lыlhат ёхи 
ёхтас. Панзи куртан усhан. 
Уlман сыс хуl веlпасlысhан. 
Йи моlты порайн асеl ун 
похаl пиlан Lорвоша lэтот 
lутты хопан мантсаhан. Ёхи 
манмеlан, асеl йиhка питас. 
Хут таl lоват похие lувеl нох 
таlты ант верытсаllы.    
Ун паварт хот тайсат. Кат 

семья ус. Йи пелакан аhкеl, 
кимет норыйн Лельхов хоттэl 
хоятат. Аhкеl похlаl пиlан 
хуl веlты яhхас. Шумах, 
хуlвой верас, сикем ям нэhие 
ус. Куртан хоят тэlыена, 

катхосьяh бударка ноптаlтас. 
Кутlаlан шеhк яма усат. Хуl 
ар ус, хатl сыс каматса тон-
на хуl мийlысат. Ин хуlаl 
шимlа йис. 
Ма Кунавт нэ. Асем – Кон-

стантин Фёдорович Русмиленко. 
Аhкем – Матрёна Ефимовна. 
Няl эви па кат пох тайсаhан. 
Асем вой-хуl веlман ус. Лео-
нид па Владимир похhаlаl па 
хуl веlпасlысhан. Ма Леонид 
ун яйем пиlан ноптаlсам. Вера 
опем Владимир яйем пиlан 
атэl. Аhкем па асем пиlан. 
Яh-катхосьяh таl lоватан хопа 
омпсаlсаюв. Lуhан Хишпана 
касlысув. Сита хуl веlман 
усув. Асем хоlна Милёксиман, 
Хаш пухаран рупитас, Lуh 
Lоркуртан вар версат. Иса 
передовой рыбака ус. Хоlна 
вой мосятыlыйс. Сусан Ку-
навт пеlа баржайн тутlысайт. 
Lохась куртан усат. 
Муh няl эви усув. Нина 

ун опем утаlтыты етшамаl 
юпийн, мохты Саран мува еllы 
утаlтыты манас. Сита ус. Хув 
кут ёхи ант ёхтыlыйс. Кат эви, 
йи похаl хасяс. Муh па хуlмат 
тата уllув. Кат нэ Lорвошан, 
йи опем Пулhаватан». 

Няврэмlын

Ирина Константиновна Lор-
воша ёхатмаlан, пиl хоятаl 
пиlан хуl веlпасlыты питас. 
1984-мет таl эlты рупитсаhан. 
Ханты нэhиев ветьяh пеlа 
вет таlан пенсияя этас, 
рупитты воlыйс. Си 
пора эlты туп 
lэты кеман 
хуl мосятlа- 
hан, lуhан- 
сусан куртэ-
lан уllаhан. 
Ситы няврэм-
lын энампсат. 
Сит эlты си- 
ты ястас: «Мин 
хут няврэм 

тайlаман. Ай тэlан Пан-
зийн усат. Хой онтапан эн- 
мас, хой ёlан хасиlыйс, хой 
мин пиlэман хопан яhхас. Хун 
ун эвеман сэма питас, си таlан 
Венаем аhкеl парас. Няврэмlув 
ун аhкиlы хасьсат. Ма аhкем  
хуван ус.
2017-мет таl унты няврэмlув 

хоl уна йисат. Си порайн няl 
няврэм энмаlты усман. Итэв 
ашкуlа етшас. Хуlмев муh 
пиlэван уllат, ашкуlая яhхlат.
Мин кат эвеман утаlтымеl 

порайн, lуh порайн минэмана 
нётсаhан, lашкупан рупитсаhан. 
Ин Наташа эвем икеl пиlан 
хуlамкем таl lуhан договор 
хуват хуl мосятман рупитlаhан, 
Панзийн ноптаllаhан. Надя эвем 
икеl пиlан хуl веlман уl». 

(Еllы па уl)

Альбина Тырлина 
ханшам потар 

Панзи панан веlпасlыман усhан 

Емаh хатlат уlтэl порайн, верантты хоя-
тат lув ёшlаlан верам пормасlаl этаlтаты 
ураhан, касты тахаята тутlыllаl. Тухlат 
каш вантты норам хуват шушиlыман сохlаl 
хоятата альlат. Хойтат па тынасты харан, 
хорамlаl lакки понман, верантман омасlат.
 
Вошаh па мойh ёх вантапса вантман 

па пора хайман, тынасты харат кутан 
шушиlыlат, хорам каншман, вантыlат, 
мир рут хоятlаl пиlан потрэмиlат. Хорам 
рупатайт кащаlаlэман, ма па ай эвие хоща 
тохи щи хатмисам. Рупата сахат инщассэм, 
потрэмисман, хоlща lув ёхтас па хой верам 
рупатайт этаlтаl.
Эвием нэмаl – Валентина Ивановна То-

больчина. Lув Пулhават вошан сэма пи-
тас. Оlаhмет ашкуlайн утаlтыйl. Там таl 
нийlмет класс етшаптас, сусан па яртьяhмет 
класса манаl. Ащеl, Иван Иванович Тоболь-

чин, Юрибей нэмпи, мойh хоятат lойlыты 
хотан рупитаl. Аhкеl, Александра Влади-
мировна Куртямова, леккара уl. 
Там кат ханты хоятhаlув щикем хорам, 

тус ёшаh эвие энмаlман. Ашкуlайн утаlтыты 
сыс, lув хоlна верантты кум шитаl. Щаlта 
па lув ёшlаlан верам рупатайlаl тыныйl. 
Там йис ванта, lапка ант мосаl, интернет 
хуват муй иса верты рахаl. 
«Ин манэм няlхощъяh таl. Вет таl ха-

щас хоты ма сак каратты утаlсам. Айшак 
уlмеман, емаh хатlата ёхтыlымеман, сак 
эlты верам хорамат тайты ханты нэhат 
пеlа умащlыман вантсам. Щаlта каншты 
питсам, хота щиты верантты утаlтыты 
рахаl. Интернет хуват арсыр нёхты хорат, 
мастер-классат вантсам. Щиты аяlта тыйты 
питас. Ин ма хорамат шавиты lаращиет, 
арсыр хирыет, томана тахарты поталыет 
сак эlты каратlам. 

Таlан ашкуlа эlты ёхатlам, урокlам 
утаlтаllам па мохты верантты омасlам. 
Lыпеман шеhк lытlайм тамащ хора-
мат верты. Пиlнэhlам ищи тухаl ишан 
омпсыlыlат сак каратты. Туп lув ар пелак 
lувиlаlа тайты хорамат верlат. 
Оlаh сыс рупатайlам мойlапса юкана 

лакки ортсаllам. Юхат, рупатаем тын са-
хат lутты вохса. Щиты тыныты кеша пор-
масат верты питсам. Рупатайlам lутlайт 
па ащем-аhкем эlты ант мосаl щеп ох 
вохты. Каратты ураhан, сак, паркан со-
хам, карты иса lутты мосаl. Щаlта па 
lутты тынаl ищи тынаh», – Валентина 
Тобольчина ястас. 
Тамащ верантты, тус ёшаh эвие пиlан 

Пулhават вошан уйтантысам. Щикем ям, 
хун энамты няврэмат ийс пора ханты 
верlув ант ёрэмаман еllы туllаl. Ёра 
верам ёш рупата кашh хоята ой туl.  

Сак каратты ай эвие

Емаh хатl манты харан, ханты ернас 
lумтам, щакалеh охсохан, каращ айlат 
пох вантсам. Нэмаl – Тимофей Леонтьевич 
Тарагупта. Lув тохи аhкеl пиlан ёхтас. 
Инщассэм, арыты, якты, мосаh па ёнтам 
сох альты ураhан, щиты lуматlыйс?

Lув ястас: «Lыпем хоща щикем ям, хун 
Пулhават вошеван арсыр емаh хатlат верlайт. 
Кашh рут мир хоятат lув тайты сохlаl 
lуматlат па яха актащlат. Мет аматlам, хун 
ханты хоятат ещаl питlат. Картэh сэваh, ун 
охшамаh, хорам ернасаh эвет, нэhат шушlат. 
Ёх хоятlув антап кеlан ярсащам ернасатан, 
нуй кувщатан, куран нюки вайт тайlат. 
Мохты ныlа, маты хоят иса тамащ сохан 
яhхаl, хойтат па емаh хатl кеша lуматlысат. 
Ханты хоятlув мет хорасаhат.  
Ма Пулhават вошан сэма питсам, тата 

энампсам, ашкуlайн утаlтысам. Ин много-
профильной колледжан, компьютер пиlан 
рупитты вер пеlа няlмет курсан утаlтыlам. 

Ашкуlа порайн, нарасlыты ОЦНК хота 
яhхсам. «Эвет сойм» ханты ясаhан lэщатам 
мет оlаh вантапсайн ищи ёнтсам. 
Ащем, Леонтий Антонович Тарагупта. 

Кат таl хащас, хоты lув антома йис. 
Рут ясhаl, ханты уlапсайl шеhк самаhа 
тайсаllы, шависlы па еllы тусlы. 
Аhкем, Августа Дмитриевна Тарагупта, 

ищи вошан уl. Муш ураhан, ант рупитаl. 
Ёlан уl, ёнтасаl, сак каратаl. Там ернасэм 
аhкеман ёнтса. Еша ая йис. Щаха яlап 
ернасан па ёнтlайм. Хоlна нуй куващ 
lаhхаlайм тайты. Ма кешаем, аhкем муй 
иса хошаl ёнтты. Муйкем вошан уllам, 
самеман шеhк lытlайм ханты сох тайты 
па ханты ясаhан потарты. Ма еlэм щах 
ант тайlам ханты сохан яhхты. 
Ма нумастэман, ханты мирэв кутан мет 

тус ёшаh, ошаh па тумаяh хоятат уllат. 
Тайты сохlув мет хорамаhат. Ясhев Ун Ас 
иты оваl, сойм йиhк иты lурыйl. Тамащ 
уlапсаев шавиман тайты мосаl».

Самема мосты ханты уlапса 

Зоя Куртямова ханшам потарhан 

Камн нёhхал, атом портун там 
йисна верман уl пеlhайт веlты 
ураhан. Lув матты ки ун торас 
вертэl хоята. Турм партам во-
йиет муй атмаlна уl. Lувеl иси 
уlты мосаl, сит ураhна lэтот 
каншаl. Пеlhа нупат шеhк 
ван. Тата, ущ тыlась соханты 
кемна этlат па унт lор тыlась 
кимет хатl уш эlты хоlаматы 
питlат. Вантlэв па артаlаlэв, 
хойтэт пеlhайна урlаl таканшак 
йинсьlайт.

Уйты хоятат ясаh сиран, 
пеlhайт матты ки шеhк ун 
торас верты войиет уlтэl. Ру-
питты питlан – вератты куман 
ант маlайн, хуl веlты питlан, 
хоlап понтэн сыс лап пеlhайн 
поталlайн, таканшак lаlмаlан 
пеlhайт уhlа сухтаllан, lыlэн 
ермаl. Ястаlат антом кашh хоят 
хося пеlhа lаттаl ур йинсьтыя. 
Йи хоят лап пунныты сира 
пеlhайн lатты, тухаl хоят пеlа 
пеlhайт тыш ант тайтэl, иси-
мет си хоят уlтаl, lойтаl ан-
том пеlhа кутна.
Яма артаlам 

юпина ястаlат, 
туп пеlна ими 
хоят ур, войт 
ур йинсьтаl. 

Муя пеlhаятан ма туп порlайм 

Хоят lув эпаl тайl. Си эпаl 
пеlhа имина яма моштаlа. Вой 
муй хоят эпаl моштаты ураhан 
lув ар сир тайl; сэман вантаl, 
паlан хуlаl, нёlан эпсантаl, 
хоят хошам путайl па lувеl 
хойl. Пеlhа хольмаh метра ху-
ватан хоят уlтаl моштаl. 
Ар сиран, ма мунты си 

ястыlам, lув хоят каншаl. Си 
кут эlты рахаl вет мет такан 
тайты сирlаl: хоятат ур няl 
пелак хорпи ура ортман уl – 
ураl сиран пеlhайн каншlа, 
сяlта хоят эlаl шеhк ки каврам 
па мосятlа, lумтам сохаl иси 
рув оляп тайl. Кашh хоят lув 
яра эпаlан аваl, кутщам хоят 
сит мохты пеlhайн мосятты уна 
эпаl хуват. Ур lувеl мостаl 
пеlhа сэн рутмаlты ураhан. Йи 
пуш туп lув ур йинсьтаl. Сяlта 
сэн понтаl юпина, пеlhа ими 
хаlтаl. Ин кашh такан тайты 
сирlаl атэl артаlаllув. 

Ур пелак

Амуй сирна оlаhмет ур пелак 
(группа крови) тайты ёх мет 
такан ураl пеlhайна йинсьты. 
Еша шимаlшак кимет пелак 
ур тайты хоятат ур шепты. 

Хуlмет па няlмет ур 
пелак тайты хоятат 
кутапна уlтэl. Пеlhа 
имет си хорпи тумаяhат 
уlтэl, шакъйиhк эпаl 
хуват хоят ур пелак 
моштатэl. Кашh сот 
хоят кут эlты 85 хоят 
пеlhайн шеhк такан 
ванна тайтэт. Сиlта 
этам 15 хоят пеlhайт 
воllы ант ванттэт. Пеlhа симась 
хоят хося аl туп пеlантаl ки, 
веlси ураl йинсяl.

Lумтам сох

Хоят муй хорпи ольпаh сох 
lуматман тайl, сит эlты иси 
пеlhайн ванна тайты сираl 
lойl. Хой питы, урты па восты 
ольпаh сох lуматман тайl – сит 
пеlhайн хуваlта шияlаlа. Мохты 
лап lатlа, ураl араl шепlа. 
Нови па вущ- лам ольпаh 
сохат lув сэмаlна ант 
мосьтыlэl.

Хоят поням войт

Хоят понямна сэмна ант ныты 
войиет уlтэl (бактерии). Lув 
кашh хоят па хоятат ант тайты 
эпаlна вертэl. Сэмна ант ныты 
войиет хоят тумтак шавитэl, 
муш туты войиет веlтэl. Хоят 
сит lув туп тайты эпlаl хуват 
мосяттыя. Пеlhайт ампат хор-
пет си. 
Хоят ур шепты войиет тухаl 

эпаl эlты шеhк паlтэl, тухаl 
эпlат шеhк такан мосман тайтэl. 
Пеlhа портун пеlhая ант рахты 
эпlаh йиhкат эlты верты номас 
тайlа. Симась йиhкна нэрlайн – 
пеlhайна ант кетамlайн.

Керан Митры 
ханшам потар 

Вой веlты ху имеl па похаl пиlан ус. 
Похаl энмас, аhкеlа-асеlа нётты lовата йис. 
Муй вохаl – иса маlа, муй мосас верты 
– иса асеl-аhкеl версаhан. Похлэhки лэнь 
поха энмас, нэмоlты верты ант хошас, ант 
lаhхас. 
Муй верты, пора ёхи хасяс. Асеlан вой 

мосятты утаlтыты питса. Похие сэмlаl 
каlэт, курlаl каркамат, ёшlаl такат. 
Вой мосятты ураhан, ой мосаl. Уllыlат 
хатlат, хун таlаh хатl йи шовар lавlасман 
омасlан. Похева па сора мосаl.
Йи пуш ай хопhан lэсятсаhан па сякал 

вой веlпасlаты мантсатан. Ёхан эlты сярса 
этсатан. Тыеl вантlатан, тохеl вантlатан – 
сякал вой антом.
Похаl ястаl:
– Муй lаваlты? Ёхи манlаман!
– Хоlта тэрматыlан? Lаваllэман, мосаh 

хоlна ёхатlат, – асеlан ястаlа.
Антом хув lаваlсатан. Мохты хуlам сякал 

вой этмас. Еhта сэмlаlан вантlат па икиlаl 
ант шияlаlат. Асеl ай хопаlан войlаl пеlа 
lоваlты питас, похаl уваlсаllы:
– Ты юва.
– Си сякал войlаl шеhк айт. Нёl тайн 

ун сякал ныlа, lув юпеlан манlам.
– Сит антом сякал, сит косатка вой! 

– асеl нюхмас па хопаl пан питар пеlа 
кератсаllы.
Войт lаваlты ант питlат. Асеl хопан 

сякалlаl нюхаlман манас, катнаl хонтасhан, 
итаl мосятсаllы.
– Похем па муй мосятас? Сярс вой веlты 

ху – асеl нумасас па нёl тай пеlа lоваlты 
питас. Нёl тайl кератсаllы, сярсаl туп 
ныlа. Вантlаlы – хомпат манlат, похаl 
ант ныlа.
Хув сярс питар хуват манас, похаl 

каншсаllы. Нэмоlты тахайн антом. Йиhка 
питты ант верытас – сярсаl машья. Йиhка 
питас ки, хопаl ущас. Ёхи ёхтас, ёlан па 
антом. Ийимеl хоllаl, икеl ляватlаllы:
– Похен паратсэн, сярсан утся хайсэн.
– Машьяйн уlа, мосаh хува манас. Хоlна 

ёхатаl, – ийикеl нюхмас.

Сярс вой веlты ху
(Арок мир монсь)

Похаl ант ёхтас. Кашh хатаl асеl похаl 
каншман сярса яhхас. Веlпасlаты вераl 
воськас, иса похаl эlты нумасас. Йи пуш 
пан питар хося омпсас па хоllаты питас.
– Ма сярсэман соlаh йиhк ар уl. Муй 

па хоllаlан? – ахойтэнан инсясса. Иныкен 
ант моштасlы, тур сый, мосаh хомпат сый. 
Сярсаl пеlа вантаl, еlан, мони пайн пи-
ращ ики омасаl, сохlаl хуl поням хорпет, 
тушаl восты торан хорпи.
Паlтамас, ёхlы нюхмас:
– Муй сирн ант хоllаты, похием ушас. 

Энамты, хорам похие. Сярс питаран симась 
тусаh вой веlты ху антом ус.
Пирась икев еl няхамтас:
– Ястаlан, мет тусаh хоят антом?
Асеlа похаl сикем сяля йис. Ёхlы атом 

ясаhан ястаты утсисlы. Па нумасаl, сит 
антом аl пирась ики. Мохты ныlа, сярс 
куся. Похев аси ясаhlаl ёхи lавемасlы, 
нэмоlты ант ястас.
Сярс куся ястас:
– Хуван ма нэмоlты хоятан ант няхаlсайм. 

Похен ёхlы маlэм, туп ур хот пан питаран 
lонся па lавlы. 
Ястас, па ахоlта ушас. Иныкев имеl вох-

ты хухаlмас. Яха ур хот lонсьты питсатан. 
Тэрматыlтан, тыlасьlы атат си етшаlат, 
яlап тыlась си этаl. Ур хотэl lонсьсаlан, 
lыпия lоhксатан па иl вояпсайтан.
Там атаlан яlап тыlась этас. Иныкев 

аlаh нох киlас, ким этас, пан питара 
хухаlмас. Вантlаllы, сярс торн эlты сэвам 
онтап питара хойс. Ай няврэм хоllаl. Имеl 
хоllап хуlас па ким хухаlмас.
Икеl нюхмас:
– Сярс икев таhха ёрэмасlы, муh похев 

энамты ху ус. Имеl па няврэмаl аlэмасlыпа 
такан апаlмасlы.
 – Сэм ант тайlан? Веншаl ант ныlа? 

Паllы хун? Тур сыйl ант хуllэн? Сит 
муh похев, катхосьяh таl хасяс. Симась 
lув ус.
Аhкеlан няврэм ур хота туса. Икеl хуlаl, 

имеlан аран арыlа.
Найl нох этас. Иныкев вантlаllы, па си 

еlан мони пайн пиращ ики омасаl, сохlаl 
хуl поням хорпет, тушаl восты торан хор-
пи. Няхаl.
– Ма похен ёхlы масэм, – сярс ики 

ястас.
– Муя па lув ай? Мин ун пох тайсаман, 

– вой веlты икийн инсясlа.
– Ун хоят па, ошиlыlы! – сярс куся 

нюхмас. – Сякал юкана касатка воой юпийн 
нюхlасас. Вой lыпийн, уhlаl хося ма хотэм 
уl. Ма lувеlа увlам, ант манаl, ант па 
хуlаl, ющ юхан пеlантыйl. Ма lувеl си 
катаlсэм. Хун кимет пуш похен энмаlты 
питlэн, яма утаlты, таканшак таи!
Омлэп мони пая аhкармас, сярс куся 

аl антом. Иныкев ур хота шушмас. Имеl 
няврэмаl тятьтиllы, икеlа ястаl:
– Сикем ям, няврэмев ёхlы йис. Ин ма 

lувеl нэмоlты тахая ант эсаllэм.
– Антом! – икеl ястас. – ин ма lувеl 

энмаllэм. Туп яhхты питаl, мохты вой 
веlпасlаты утаlтыты питlэм. Иса ай пора 
эlты утаlтыlэм!

Альбина Тырлина 
толмащам монсь 

Марья Андреевна

Кев сыl

Хунты Емаh Хатl ёхатаl, ханты 
мурат яха махыlаl хоща майlата 
яhхlат. Каlаhат яха йиlат таlаh 
олты тахайна. Каlаh Емаh хатlна 
хантэт Оксарка васна йиlат, ар 
ныh па яхат яха потарта питlат. 
Хойтав эвиет пуляh, хойтав 
йикиеl пуляh мола хорпи каркам, 
йикиеl тащаh. 
– Щи ям, па яха Оксарка васна 

яхатсув. Па потар этас пары верта 
ясаh туlув. Ма йикием век вуллы 
мули йис. Хоlна иlап каlаh сэм-
на питас, па ям ай охлат верас, 
тынщаh сэвас, охал курlан век 
такат, Йиhкиlар эваlт йиlап ясаh 
маса тус. 
– Ма эвиет ищи щи ар маса 

ханты сох йинтас сус, lуh па таl 
порайна. Каман хорпи сахат, ваят, 
тучаhат па охсамат эвием йинтас. 
Щимас сах ант вантыяс ханты 
мур. Ваят йинтман олат каман 
пус эвтаматна, карра хоты хан-
ты мур верас. Щимас ясыет век 
алhыщ ханты мур тута питlэl. Па 
вайlаl пеlа вантаты, мола хорпи 
нави вай таяlса, щит lувеl lуhат 

версаllы. Таlаh, хунты щимащ 
так ищкет lайта питlат, щи 
сохlаl каlаh эваlт, нанеh кав-
рамты тайта питlаlы. Каlаh пун 
эваlт сах щи вурты, васты, путы 
па нави ноятна йинман ол, хоты 
манаl ханты эвии щи мурат lув 
хощеl вантман тайlа. Ма эвием 
век ям ими олта питаl наh йикан 
хоща. Lув лытыт кавартаl, хуl 
веlта веритаl, рэхат акатаl орна. 
Наh аhки ощlан, эвием хоlта 
леккары Пулhават васна онтыяс. 
– Щит век ям вер, па щиты эви-

ет ханты мур кутна касман, карра 
поры иты. Наh вантlэн анты, мола 
хорпи эви, йинта веритаl, ханты 
мур щимас эви щи масаl, алhыщ 
ханты эвиет па йикиет ат олlат. 
– Щитна муh эвием таl ман-

ты порайна вуllаh, Охсарка вас 
хощаhна, щиlта па Пул ёхан 
эваlт усты пора юпина емаh хатl 
верлув – пары верлув, аса ханты 
мур вахlув.

Наина Тайшина 

ханшам потар, 7 класс.

Касапсая китыlыйм рупатайт
Пенщар – карра пора 

эваlт щи янтыт ос пуращ 
икет верат сат янта. Сэ-
панат вахсат там мув сэ-
пансат. Мосhат хув тусlаl, 
щиты карра эваlт ар сэ-
панат осат. Щимас янты 
пенщар касаh ханты охална 
ос, карра пора эваlт пуращ 
ики сэпанта веритсат. Муh 
орхатувна ищи ма вуl 
ащем ащеl ищи сэпана 
ос. Итта мувна олман, ма 
най няврэмии ощlам ма 
сыки щит пенщар. Ощлам 
янтытты ан рахаl тайта. 
Щитна ма анкемна пар-
саям вул нэhхет эваlт ай 
пенщарыйи верта. Хунты 
орхатна олман ма пенща-
рамна янlам. Мув ханты 
мур ощма масlув, ма аlаh 
ясаh тутытат осув. 
Ай охаl верас ма вуl 

ащем 1995-мет таlна, хун-
ты ма амыем яйl пиlна 
ай осhан. Итта ма ор-
хатна олман янlам. Щи 
охlыйи вуl ащем версаllы 
хунты амыем Байдарата 
мувна касlыяс. Lув итаl 
пиlна ащеlна маlайна аса 
вериlысаят. Щи порайна 

нявремат ораhна янтыт 
антам ос. Щитна карра 
lавиlыяс ат ваlиlат, наhен 
lапатты питаl. Щимас ай 
охаl верlа юх эваlт, корты 
веhк ант таяl. 
Ай хап юх эваlт верман 

ол. Lупlаl па юх эваlт 
верман оллат. Щит ай ха-
пые 1995-мет таlан, маса 
хоlна алаhшак, ищи ма вуl 
ащемна верса, амыем ащи. 
Маlай масlат щимас порма-
сат ханты мур олты? Карра 
пора эваlт хантэт ант тайсат 
янтыт, щитна ханты яхат 
па ныhат версат нявремлал 
олты щимас пормасат янты 
ораhа. Ай нявремиет аl 
вансат вуl нэhхет эвалт па 
онтысат, хоты алныщ олта 
масl. Ай таlат эваlт онты-
сат пормасат верта. 
Щитна ма ищи там ха-

таlна, вуl амем орхатна, 
вул ащем верам янтытатна 
янтlам. Ма ощlам ма хан-
ты нявремии осам, щимащ 
ясаh йиlап ханты этты 
нявремиет хоща туlам.

Никита Тайшин 

ханшам потар, 6 класс.

«Овс мув ольпат» касапсайн нох питам ханты няврэмат ханшам пот-
рат па хорат поныlыlув. Там лопасан Охсар вошан уlты няврэмhан 
рупатайт этаlтаllув. «Традиционная одежда» номинацияйн Наина 
Тайшина нох питас, lув апщеl Никита Тайшин ёттотат эlты потраl 
пиlан еша ёхи хащас.

Пары верта сох

Ханты янтыт

